
Hóast Danski Fólkaflokkurin – eins og Don­
ald Trump ella Marie Le Pen – byrjaði sum 
ein, ið eingin tók í álvara, so hevur flokkurin 
veruliga sett dagsskránna í nógva ár – síðani 
Andres Fogh Rasmussen gjørdi flokkin 
»stovureinan« og gav honum politiska 
ávirkan.

Sjónarmið floksins um Føroyar og um 
ríkisfelagsskapin eru nógv markantari enn 
hjá øllum øðrum flokkum í Danmark.

Vit kenna svarið, hvørja ferð ein nýggju 
forsætisráðharri verður spurdur um, hvat 
hann heldur um Føroyar og ríkisfelags­
skapin. Hann svarar nett tað sama, sum 
undanmaðurin gjørdi, at vit virða støðuna 
hjá føroyska fólkinum, og at um Føroyar 
einaferð skulu loysa frá Danmark, so skal 
tað vera fólkið í Føroyum, sum tekur tað 
avgerðina, og at tað verður ein avgerð, sum 

danska stjórnin fer at virða. Og so siga teir 
eisini, at tey vilja fegin varðveita og út­
byggja ríkisfelagsskapin til gangs fyri allar 
partar í ríkinum.

Danski Fólkaflokkurin hevur eina meira 
beinleiðis støðu. Flokkurin heldur als ikki, 
at Føroyar og Grønland skulu loysa. Kanska 
tey halda, at Føroyar einaferð kunnu finna 
upp á at fara úr ríkinum, men tey trúgva 
slett ikki uppá, at Grønland kann loysa. 
Fíggjarligu bondini hjá Grønlandi í stats­
kassan eru so sterk, at har loysnar ikki, eru 
flokkurin sannførdur um.

Sum ein rættur nationalistiskur flokkur, 
so heldur Danski Fólkaflokkuin ikki, at ríkið 
skal minka. Tey vilja varðveita síni hjálond 
ella landaøki, sum geva danska kongaríki­
num eina serliga sterka støðu í heimshøpi, 
sum fleiri stórveldi misunna pinkulandi­

num Danmark.
Men Danski Fólkaflokkurin heldur, at 

tað nú skal vera slutt við, at føroyingar og 
grønlendingar sníkja sær undan at gjalda og 
at ofra seg fyri ríkinum.

Tí sigur flokkurin, at ungir føroyingar og 
ungir grønlendingar eisini skulu í kríggj fyri 
felags tjóðina – ella natiónina – Danmark.

Uppskotið fellir við vissu í Fólkatingi­
num, tí tað er bara Danski Fólkaflokkurin, ið 
torir at seta okkum slík krøv.

Men úrslitið kann vera, at ríkisfelags­
skapurin kemur á dagsskrá, og at danir fara 
síggja og enntá kanska eisini at skilja ríkis­
felagsskapin. So er nógv vunnið, hóast tey 
ikki fáa ungar føroyingar í kongsins klæði 
hesaferð.

Tveir ungir mans, 26 og 22 ára gamlir, eru í løtuni 
til grundlógaravhoyr í Føroya rætti, skuldsettir 
fyri at hava smuglað sterkari rúsevni til Føroya 
við postinum. 

Teir vóru handtiknir um fýratíðina í gjár. 
Talan er eftir øllum at døma um sterkari rúsevni 
enn hassj.

Grundlógaravhoyrið fer annars fram fyri 
dupult afturlatnum hurðum. Miðlarnir fingu tí 
ikki lurta eftir grundlógaravhoyrinum, ei heldur 
eftir skuldsetingunum móti teimum. 

Annar maðurin er í øllum førum dømdur 
fyrr. Hann møtti í Føroya rætti í septembur, 
ákærdur fyri at hava 200 gram av hassji við sær 
til Føroya í novembur, innvortis. Hassjhundurin 
leiddi tollvaldið á slóðina av manninum og ein 

vinmanni, sum eisini 
hevði 200 gram inni 
í sær.

Báðir menninir 
vóru tá dømdir 
50 dagar treytaða 
fongsulsrevsing.

Vil hava føroyingar í kongsins klæði

Tveir skuldsettir

Sunnudagin 5. februar 
fer Hedemølle Eftirskúli 
at hava kunnandi tiltak í 
kjallaranum í Gøtu Kirkju 

Vilmund Jacobsen

Hedemølle Eftirskúli, sum er ein kristin eft­
irskúli í Danmark, hevur síðan 1991 havt nógvar 
føroyskar næmingar, og tað hava tey á skúla­
num verið glað fyri.

Eftirskúlin hevur havt samband við nógv­
ar føroyskar næmingar og familjur, og tey 
halda, at eitt ár á skúlanum hevur verið til 
gagns fyri nógvar næmingar.

Í døgunum, hósdagin 2. februar til og við 
týsdagin 7. februar, verða fyristøðumaður og 
varafyristøðumaður á eftirskúlanum, Jens 

Dam og Jakob K. Nielsen, á vitjan í Føroyum.
Øll kvøldini verða teir við á møtum kring 

um í Føroyum.

Kunning um skúla
Í samband við vitjanina, verður eisini eitt 
serstakt tiltak í kjallaranum í Gøtu Kirkju 
sunnudagin, 5. februar.

Frá klokkan 14 til 16 verður tað, sum teir 
báðir rópa Hedemølle Gensyn, ið er ætlað 
fyrrverandi næmingum og foreldrum teirra.

Klokkan 16 henda dagin verður kunning 
fyri foreldrum og ungum, sum ynskja at 
hoyra um eftirskúlan.

- Hetta tiltak er fyri øll nýggj, sum vilja 
vita meira um Hedemølle Eftirskúla, siga teir 
báðir, Jens Dam og Jakob K. Nielsen.

 

Eftirskúli við kunnandi 
tiltaki í Gøtu

Jens Dam og 
Jakob K. Nielsen, 
varafyristøðumaður 
og Jens Dam, 
fyristøðumaður á 
Hedemølle Eftirskúla


